
CHYEJU DUM GA
Dai ni United States kaw du nga ai a-sak naw ram ai Jinghpaw Wunpawng sha ni nchye nmai re ai, anhte a manu dan ai htung hking lai len hpe sharin la n-na prat ladaw hte nga shara hta hkan n-na htap htuk ai hku chye jai lang wa na matu hte, tinang a htunghking lai len hpe matut n-na hkang zing lu na hpe myit mada let n-dai Philadelphia kaw nga nga ai Kareng Seng Awng, N-Ding Awng Seng Du, Laking Hkawng Lum hte Sabaw Hanson Awng Lat ni hku n-na Du Wa N-Ding La Awng hpe hpyi lajin ai majaw, shi hku n-na tsawra myit hte chye ai daram hpe sharin ya ai sha n-ga ndai zawn aten jaw n-na ka lajang da ya ai majaw anhte hku n-na America kaw nga pra nga ai Jinghpaw Wunpawng sha ni yawng a malai grai chyeju dum ga ai law. Jinghpaw laika hpe mai kaja dik ai hku shading sharai garum la ai Sarama kaba Maran Nang Doi hpe mung grai chyeju dum ga ai law.  

Ndai laika hpe Du Wa N-Ding La Awng gaw America kaw sa du hkawm chyai nga ai aten hta, America kaw nga nga ai Wunpawng Jinghpaw myu sha ni nchye nmai re ai lam langai re hpe mu lu ai sha n-ga hpyi lajin ai ni law law nga wa ai majaw tsawra myit hte shi chye ai daram hpe ka lajang da ai re. Anhte Wunpawng sha ni a htung hking prat ding sa agrin nga u ga law.


Chyeju dum let,





Kareng Seng Awng





 Philadelphia, USA





      August, 2005

Wunpawng Sha Ni A Mayu-Dama Htinglu Htinglai, Hkungran (Hkristan) Mayaw Htinggaw De Sa Wa Yang Chye Da Mai Ai Htung Hking Lam Ni
I. Mayu Usa(dingsa) Ja

Kanu a amyu, mayu usa gayung wa kaw shawng n-nan num la ahkang hpyi ma ai. Shat Lit hte Ja Lit gun n-na ahkang hpyi ma ai.

Ja Lit /Shat lit hpe n-baw shat shing n-rai n-baw shat a malai (Muk), Nga-chyu bu (4), Jumdwi bu (2), Coffee bu (2), U di (8), U Hkrawng shadu (2), Nga (Sep tu ai baw nga rai ra ai) (4) (Nga hpe Yu nga mayawn a malai/ mayat maya na matu) hpe jing hpaw shing noi kaw bang gun sa ma ai. 

(Lit magap Ks. 1000 hpe lit gun ai wa a matu ngu nna lit kaw shalawm ra ai). 

Mayu hkung ga ja  ngu n-na Bau (1) (malai Ks. 8000) hte myit su salang wa; num la Jang Htung tai ya na wa / Kasa tai na wa hpe garum hpyi saw shaga la n-na mayu Usa ni a n-ta de La n-nan, La n-nan a kanu yan kawa hte rau num la ahkang sa hpyi ma ai. Kanu a kanam majing hpe sa hpyi ai shaloi gaw, mayu Usa kaw num la ahkang n-hpyi ra sai. Mayu Usa ni gaw dama ni hpe n-ba yan (pilaw n-ba: Myen mung kaw gaw Jinghpaw seng hkan mai mari la ai) hpe jaw dat ma ai, ndai gaw num la ahkang jaw sai lam masat masa galaw ai ga rai nga ai.

Num la ahkang masat masa n-ba yan jaw ai shaloi mayu de na daw dap up salang wa gaw mayat maya ngwi pyaw hkam kaja wa mu ga ngu shaman mang-gala let num la ahkang jaw sai lam galaw ma ai. Dama de na woi sa ai Jang Htung kasa wa mung, Mayu ni shaman mang-gala ai hte maren rai wa nu ga law ngu n-na pillaw n-ba yan hpe hkap la ma ai. N-dai mayu Usa Ja 

hpe mayu n-nan ni kaw num sa hpyi ai shaloi, mayu Usa Ja lawm ai lam hte num hpyi na ahkang jaw sai lam masat masa n-ba yan hpe mayu n-nan ni hpe bai shalai ya ra ai law, Mayu Usa Ja n-lawm ai rai jang num hpyi lit hpe n-hkap la ma ai.
II. Mayu n-nan Kaw Num Hpyi Sa Jang Ja Lit (Shat Lit) Lahkawng Gun Sa Ma Ai.

A. Num San Lit

B. Num hpyi lit (Kung Rung Ja lit/ Ri n-htu la Ja lit)
A. Num san lit hpe n-baw shat, shing n-rai n-baw shat a malai Muk, nga chyu bu (4), Jum Dwi bu (2), Coffee bu (2), U di (8), U hkrawng (2), hte nga jahkraw (4) (Yu Nga Mayawn) hpe jinghpaw shing noi kaw baw bang n-na gun sa ma ai.
Dai sha n-ga Num San Lit Kaw

(1) num san bau malai (Ks. 8000) (ndai hpe gaw
 Janghtung wa hpe shalai ya ra ai)

(2) n-hka kinyang malai/ Lut Di  (Tobaco pipe: moi gaw gumhpraw ajet hte galaw ai Lut Di jaw ma ai)  (de a malai Ks. 2000) 

(moi na salang ni gaw malut marawp chye ai re majaw num n-nan a kawa hpe n-hka kyinyang jaw ma ai).
(3) Sagu Panep malai (Ks. 1000) 
(Bumga de gaw sagu panyep hpe grai manu shadan ai re majaw num n-nan a kanu a matu sagu panep gun sa ya ma ai)
(4) Hkalat Tanlan (Galaw shut, tsun shaga shut lai wa ai lam ni hpe mara raw ya na matu  Mayu Dama lapran Mahkrai hkrai shatsawm masat (malai Ks. 1000) 
 (Mayu n-ta masha ni yawng a matu)
B. Num Hpyi Lit hpe mung n-baw shat (Shing n-rai Muk),

Coffee, Jumdwi, U-hkrawng, Nga jahkraw hpe num san lit 

hte maren baw bang ma ai.

Numhpyi Ja lit gaw (kung Rung Ja/ Ri n-htu La-Ja Ngu shamying ma ai)
(1) Hpu nga (1) /Malai Ks. 10000  
 (Yu Ji Ja/ Num n-nan a mayu wa a matu)
(2) Hpu Bau shihkam /Malai Ks. 8000   
(Kanu yan Kawa a matu/ kanu yan kawa hpang de num n-nan a kayung ni dinghku de ai shaloi bai lang ma ai)
(3) Magwi Kawng / Malai Ks. 20000  
(Kanu yan kawa a matu)
(4) Lak kyik (Rope for mother) Malai Ks. 8000 
(5) Lung Hpau Palawng (Rope For Father) malai Ks.8000 
(6) Kanu Mayan (Kanu a matu)     

Shawa nang / Ja kachyi  malai Ks. 100000 
(7) Ja Htaw U Tang Nga (1) /malai Ks. 10000 
(Kawa Di shing nrai mayu de na sa ai myitsu salang ni hpe garan jaw ma ai)

(8) Shing Ma Galai Nga (1) / Malai Ks. 10000 
(Kanu yan kawa hte dinghku masha ni a matu)
(Note; ndai lahta na hpu ja ni gaw ya ten, Yang Gung kaw jai lang ai kung rung hpu  ja ni rai nga ai.) 
Num san lit 
Mayu n-ta de dama du ni ja lit shat lit hte du shang wa ai shaloi gaw, daw dap up du salang ni hpe num san lit ap ya ra ai. Daw dap up du salang ni gaw, num kasha a myit ra sharawng ai lam nga n-nga hpe tara-shang san n-na, num kasha myit hkrum sai nga jang, myit hkrum myit hkut ai lam sakse, ga sadi hku n-na ja ta chyawp shing nrai hka hku bunghkaw (Baw hkaw) hte daw dap up du salang ni hpe sakse, ga sadi jaw ra ai. Num kasha hku n-na myit ra sharawng ai hpe tara shang ga sadi sakse lu ai shaloi gaw, dama de na dama la wa a tsawra ai lam, sakse hpyi ma ai. Dama la wa a ga sadi sakse ja ta chyawp hpe daw dap up ni a lata de du ai shaloi gaw mahtan da sai lam masat masa ta chyawp galai ya let num san lit hpe mung hkap la ya ma ai. 

Num hpyi lit
Kung rung ja lit hkap la ai hte, mayu de na daw dap up du salang ni gaw, dama du salang kasa wa hpe num jaw num ya sai lam Jaw Ya N-ri hte N-htu (Htu nawng) hpe ap ya ma ai. Dama ni gaw mayu du ni kaw na  Jaw Ya Ri N-Htu lu la sai hte, hkungran poi galaw na matu myit shajin wa ra sai.     
III. Num n-nan sharawt lit
Ri n-htu  la ai shani hpaga (6) bang n-htawm num n-nan sharawt lit gun sa ai shaloi gaw ngam ai hpaga (2) hpe shat-lit hte rau mayu ni kaw gun sa ma ai (kumhpa Nga mung dai shaloi la sa ma ai). Kumhpa Nga ngu ai gaw mayu ni shayi sharawt ai shaloi hpaga hku n-re ai sha garum gumhpraw hku Dama ni a tsawra myit hte jaw ya ai gumhpraw hpe kumhpa Nga ngu shamying ma ai. (Mayu ni hpe garum ai lam rai nga ai).

IV. Hkung Ran Poi Shani Na Lamang

Hkungran na jahpawt Dama salang wa gaw htaw wa htaw sa san da ai salang wa hte rau ngachyu, jumdwi, coffee ni hpe la sa n-na num n-nan hpe sa woi la ra ai. 

Hkahku num la jang gaw, num n-nan jan hpe nawku jawng de garai n-sa wa yang, Num n-nan hpe Makyit N-ba (hkahku ning wawt) Mayu Du Wa langai ngai jahpye ya n-na shaman mang-gala ya ma ai.
Dai hpang gaw hpung up sara wa akyu hpyi ya ngut ai hpang naw ku jawng de Dama Du ni shatsam da ai myit su wa num n-nan hpe htaw sa ma ai.

Mayu Du wa gaw num n-nan hpe Karai Kasang a man, masha a man hta Hkristan ding hku de sa wa lu na matu, mun mun sen sen a kanu tai wa lu na matu hkung ran ya na hpung up wa hpe tara shang ap ya ma ai.

V. Hkung Ran Daw Jaw ai Lamang 

(1) Sara, Du Salang wa gaw mang gala ga tsun ya ma ai.

(2) Cake muk kadoi

(Cake muk hpe mayat maya ding hku lum ai kanu yan kawa langai ngai (Married Couple) woi kadoi ma ai.

(3) Kamoi gaw kanam hpe hkap hkalum ga tsun let jing hpaw kachyi (shing n-rai Ja Kachyi) hte kanam masat gali ya ma ai.

(4) Shat sha akyu hpyi (Sara/Salang langai ngai malu masha a matu woi awn akyuhpyi ya ra ai)

VI. Hkungran Poi Daw Jaw Ngut ai Shaloi na Htung Hking Lamang

Hkung ran daw sha poi ngut ai hpang shana de ding hku n-nan hkalum akyu hpyi ai lam mung galaw ma ai. 
Ding hku n-nan hkalum akyu hpyi ai shaloi, Jinghpaw Wunpawng sha ni a htung hking lam mung shalawm ma ai. Ndai lamang hta shawng n-nan;

(1) Daw dap bye ngu ai lam galaw ma ai. Ndai lamang

hta mayu Du ni shawng akyu hpyi shaman 

mang-gala shatsam n-gun jaw ai lam hpe shawng galaw ma ai.

Dai hpang, 
2) Shayi Gawan ngu ai hpe galaw ma ai. Mayu Du salang wa gaw chyum laika buk hpai sa ma ai. Dai chyum laika hpe num n-nan shayi sha hte la n-nan yan hpe lata gindun let mayu ni shaman shatsam ya ai. Chyum laika buk hpe rau sha lata hte hkap la ma ai. Shatsam ga tsun ai shaloi chyum laika na hte maren, ding hku kanu/ kawa byin tai wa na lam sharin shaga shaman mang-gala let ap ya ma ai (Akyu hpyi ya ma ai).

(Note; Daw Dap Bye hte Shayi Gawan Du salang yan gaw rau sa ra ai: Properly dress in traditional way if possible)


Daw Dap bye ai lamang galaw na matu dama ni shara hkyen da ya ra ai.

12
Mayu du salang (2) gaw hkungran la yan num hpe n-htu (Gumhpraw n-ga) hte chyum laika buk (1) hpai sa n-na Daw bye ai lamang hpe shawng galaw ma ai. Gumhpraw n-ga hte la n-nan hpe shatsam ga tsun let ap ya ma ai. Dai hpang shayi gawan ai lamang hpe galaw ma ai. Chyum mungga kaw tsun dan da ai hte maren ding hku kanu kaja tai wa na matu numhtet numra sharin shaga shatsam ga tsun let num n-nan hpe Chyum laika ap ya ma ai. Mayu Du ni daw dap bye hte shayi gawan lamang galaw ngut ai hte rau Shan Ting Ka ganawng ja hpe Dama Du ni mayu ni hpe gun jaw ma ai. Shan Ting Ka hta Muk, Coffee bu (2), nga-chyu jum dwi (4), Wa magyi (Malai Ks. 5000) hte mayu hkung ga Ja ngu n-na laika sumbu kaw Ks. 10000 bang ya ma ai. 

Mayu salang wa gaw gumhpraw n-ga (shing n-rai) n-htu nawng (Unsharpened sword) jaw ma ai. Gumhpraw n-ga n-lu ai rai jang gaw Ks. 1000 hpe laika sum bu (envelope) kaw n-htu a malai bang ya ma ai. Dai hpe la n-nan hpe ap ya ai hte shatsam ga hpe gaw; 

“ngwi pyaw hkam kaja mayat maya ai ding hku tai wa mu ga anhte a shayi sha hpe atsawm sha bau maka, lanu lahku, bau sin makawp maga ya rit” ngu shaman akyu hpyi ya ma ai.

VII. Mayu Du ni a Lit Lamang
1) Shayi sharawt akyu hpyi ya ma ai.

2) Kung Dawn lit ngu n-na Jinghpaw shingnoi (2) (Kum Bang Kung Dawn lit kaba hte kung dawn lit kaji)

(note: n-kau mi Kung Dawn lit kaba hte lit kaji yawng hpawn mali galaw chye ma ai)

Kung Dawn Lit Kaw;

1) Gumhpraw n-ga (1)

2) Gumhpraw kachyi (1)

3) Gum hpraw lahkawn (1 pair/ gawp mi)

4) Ja lachyawp (shing nrai malai gumhpraw bang ya ma ai……)

5) Di, hkawan ni (Datbu)
6) Num labu, Palawng, Hpun n-ba, panep baw hkum, sut, hpajat, sutdek….

7) Nai tum, mam tum, n-li tum ni hpe laika sumbu (envelope) kaw bang ya ma ai. (Bum ga de gaw Sun Yi galaw sha ai shaloi hkai tum a matu re) mayat maya let lam shagu hta rawt jat galu kaba wa na matu masat masa galaw ga ai.
VIII. Dama Du ni a lit Lamang

(Lagaw htang Ja lit)
Lagaw htang ja lit hpe hkung ran poi galaw ngut ai hpang shat lit hte rau mayu hkung ga ja ngu n-na Nga shing n-rai de a malai Ks. 10000 mayu n-ta de sa n-na mayu Du ni kaw na shaman mang-gala akyu hpyi la ma ai. Lit magap gaw lit gun ai wa a matu gumhpraw Ks. 1000 laika sumbu kaw bang ya ma ai. Lagaw htang ai hpe gaw ngut jin ai shaloi galaw ma ai. Yang Gung kaw gaw hkung ran poi shani galaw lajang ya ga ai.

Wa sa lit tsang na matu lagaw htang lit hpe daw dap bye hte shayi gawan lamang ngut ai hte lagaw htang ai ja lit hpe mung lajang ya ga ai. Dai lit hkap la ai mayu du wa gaw num n-nan hte la n-nan hpe shadun n-na sut su ngwi pyaw mayat maya hkam kaja na matu akyu hpyi ya let n-bat hte sumdaw ap ya ma ai.
Matsing Hpa Lam (1)……..


Mayu Du salang marai lahkawng a matu lahta na hte maren Daw Dap bye, shayi gawan lamang galaw na matu Dama Du ni shara lajang san da ya ra ai. Daw dap bye hte shayi gawan galaw ya na salang yan a matu dung lahkum 2 hte saboi hpe shawng kaw tawn da ya ra ai. Dai saboi kaw mayu Du ni a shaman mang gala lamang hpe hkap tau ai masat hku n-na Coke bu 2 (Any type of drinks prepared for two), laika sumbu 2(envelope) kaw gumhpraw Ks. 1000 hpra bang da ya ma ai. Dai gaw mayu Du ni hpe hkung ga hkap tau la ai masat masa re.

Matsing Hpa Lam (2)…….


Ya a-ten hta, Yang Gung kaw galaw ai Jinghpaw Wunpawng hkungran poi lamang hpe prat dep ai hku n-na galaw ga ai. Nau yak hkak ai lam ni pru wa ai majaw Hkau Ya (Dawn Sha Ai/ Dama ni kaw hpyi sha ai/ Jinghku daw ai ni kaw na kung dawn dawn n-na(Hkau Ya) hpu ja alak mi hpyi sha ai lam hpe gan jahkring da ga ai.  

(Decision made by (1) Duwa N-Du Zau Tawng, (2) Duwa Mahka Kam Htoi, (3) Dr. Ze Hkawng, (4) Hpung Tau N-Hkum Tawng, (5) Du N-Ding La Awng, (6) Captain Du Shanghting Gam…

Ndai lam (Hkau Ya Htu Ai Lam) hpe shara nkau myi hta naw galaw nga ma ai hpe chye lu ai: (Such as Myitkyina, Bhamo, Danai, Sumpra Bum)

Matsing Hpa Lam (3)…….


Lagaw Htang Ja Lit gun ai hpang she num n-nan jan gaw mayu n-ta/ kanu kawa n-ta de bai sa du mai ai lam htung hking tara masat da ma ai. Dama Du ni gaw mayu 

Du ni a lamang kaji kaba shagu (nta n-nan ding shawn shang ai, num la num ya ai, manau nau ai hte machyi makaw yawnhkyen hkrum ai shani) hta shat lit hte sa du garum shing tau na lit nga ai. N-dai gaw WunPawng sha ni a shada tsawra hkungga ganawn mazum garum la ai masat masa lam sha re. 
Mayu ni mung dama ni galaw ai zawn dama ni hpe gun jaw gun ya hting lu hting lai garum shingtau na lit nga ai.

Matsing Hpa Lam (4)……..
Dama Du ni Gaw


1) Num sa Ja Ks. 20000 (Num sa ning baw wa hpe sa ap ya ra ai (kasa ni a bungli)

2) Mayu du ni a hkawm sa hkawm wa lam, hkring sa shara hte malu masha lajang da ya ra ai. (Dama Du ni hku na myit su hpaw mi marai 4 shatsam da ra ai). 

3) Daw dap up myit su salang ni marai 4 hpe mayu dama htunghking lam tsun shaga ya na matu 

san da ra ai.  
4) Kasa lagaw jahtim ra ai (Mayu Du ni a kasa langai hte Dama Du ni a kasa langai yan hpe Ks. 5000 hpra)

5) Hkung ran poi rung-gun ja . (Hkungran poi kaw sa garum shing tau ai ni a matu mung salat katsut kumhpa ngu ai hpe lajang da ma ai)…… 
Kung Rung ja nkau mi hpe gaw sai daw sai chyen kahpu kanau, kanu kana nkau mi hpe garan ya ma ai.
Matsing Hpa lam (5) ……..(Kungdawn dawn ai lam)
Mayu Du Wa mung kasha hte kahkri a matu kung dawn jaw chye ma ai: (Magwi, gumra, htinghput htingra, dum n-ta, akyu rawng manu dan ai rai ni ..…etc..)
Ya prat na ja gumhpraw lu su ai ni gaw Mawdaw mung chye jaw ma ai. 

Dama ni lu su nga mai jang, mayu kasha hpe ja ta chyawp, ja kachyi, ja na tan, manu dan ai ja arung arai ni hte shatsawm la ai lit la ya ma ai. 

Dai hta n-ga mayu ni hpe htinghput htingra dum n-ta, mawdaw ni mung chye jaw ma ai. N-dai zawn garum shingtau ai lam a lachyum gaw n-ta lahkawng rai ti mung langai sha myit la n-na, shada htinglu htinglai, garum shingtau madi shadaw let nga pra ai lam rai nga ai.    

Hkungran poi hta Ja Hpaga Hpu Jaw ai lam hpe shadang masum (Standard) hku galaw chye ma ai;
1) Magwi Manang Lam
Magwi manang lam ngu ai gaw tsaw dik ai madang hku n-na hpu ja jaw ai hpe nga ma ai. Lahta de na ka sang lang da ai gaw magwi manang lam rai nga ai.
2) Chyahkyi shan nga Lam
Chyahkyi shan nga lam ngu ai gaw num wawn num la lam galaw ai shaloi sum tsan jinghku jingyu ni hpe nau n-shaga ai sha n-ga, daw sha ai hte hpu ja lam hpe mung sumri malai ngu n-na lit tsang ai hku galaw ma ai.
3) Du Dumsi Lam 
Du Dumsi lam ngu ai gaw, mayu, dama, kasa hte hpung sara ni jawm bawng la n-na hkung ran ai lam hpe grau lit tsang ai hku galaw ma ai. 

Ya na aten hta, dama ni hku n-na hpu ja hpaga nlu bang jang hpung up wa hkung ran lakmat htu ya nna da ma shang ma ai (Biblical context; Review the story about Jacob). Nkau myi gaw hpu ja ngu n-na gumhpraw Ks. 20000, muk, coffee, ngachyu bu ni hte salang ni hpe ja baw daw ya marit ngu lajin nna hpuja hpaga lam hpe lit grai tsang ai hku galaw ma ai.    
Anhte jinghpaw wunpawng myu sha ni gaw nlu nsu ti mung num la ga ai. Hpu ja hpe a-hka hku na an hte n-sawn ga ai. Hpu ja ni hpe num sa hpyi ai shaloi nlu jaw ai rai jang dama wa gaw n-dai hpu ni a malai sumri ngu na gumhpraw Ks. 1000 (magwi kawng malai), Lak kyik a matu Ks. 1000, Lang hpau a matu (Rope for Father) Ks. 1000, ect… mung mai jaw ai. Mayu ni hpe lu su ai shani gun jaw na ngu tawngsi tawngban ai masat masa hpe kasa ni woi galaw ma ai. Num jaw num ya ai ngu ai gaw arai  dut sha ai n-re ai majaw mayu ni hku na hpuja hpe dama ni nau lit li ai hku n-hpyi ma ai. 

Num sharawt sha ai shaloi mung, ja gumhpraw yak hkak ai rai jang lit tsang ai hku akyuhpyi hpawng hpe galaw la ma ai. Daw lu dawsha ai lam hpe lit tsang ai hku lajang ma ai.         
Matsing Hpa Lam (6)...……

Shawng de Hka-Wang Du, hte Gumchying Gum Sa Du ni gaw num jaw num ya Ja Hpaga hku n-na Kung Rung Ja (Ri n-htu la ja) hpe Hpaga (10) shing n-rai Hpaga (12) bang ma ai. 
1). Ja Hkan mi, Ja-Gawm (Ja Hkan mi shing n-rai Ja Joi  mi)  (Kawa mayan a matu)
2). Kyu (Gumhpraw dengga (100) joi mi)

3). Gumhpraw dengga (142) (Hkang sa joi mi) 
4). Hpu nga shagup ngu n-na nga (10) hpe bang ma ai.
Dai aten hta Myitkyina kaw gaw Ja manu lap mi hta Ks. 150 daram re (1968). Ya aten hta Sut Du n-kau mi mung bang ma ai, rai ti mung Yang Gung kaw gaw Hpa-ga (8) sha hpu bang ai lam hpe Wunpawng sha ni hkan galaw 

nga ma ai. Gumhpraw Ks. 10000 mi sha Kung Rung Ja ngu bang ai Wunpawng shadang sha wa hpe mung ngwi pyaw ai Hkristan mayaw hting gaw lu de sa wa na matu myit su salang ni jawm hparan lajang de ya ai hpe mu lu ai.

Matsing Hpa Lam (7)…..…
N-ta ding shawn shang, manau dum, hte hkungran poi shani mayu dama, kahpu kanau jinghku ni gaw, shat lit (Ja lit) hta Ks. 10000 hte rau n-baw shat shing n-rai, muk, U hkrawng, Udi (8), nga chyu bu (4), coffee bu (2), jum dwi makai (2) hte lit magap Ks. 1000 (lit gun ai wa a matu) hpe jing hpaw shing noi kaw bang nna poi shingra galaw ai n-ta de sa gun jaw ma ai. Mayu Du ni kaw rai jang, Da ma ni Mayu hkungga ja gun sa, Dama Du ni kaw rai jang gaw Kung dawn lit hpe gun ya ma ai. Kahpu kanau wa kaw gun sa ai lit hpe gaw Kahpu Kanau Pawn Ba n-ba malai Ks. 10000 hte malu masha gun sa let kabu lawm ma ai. Lahta na mayu dama kahpu kanau shada garum la hkat ai Ja lit ni hpe “Hkungga Ja” ngu n-na a mying shing teng jaw ma ai. 

1.
Myit dum akyu hpyi ai shani hte yawn hkyen ai shani Mayu Du ni gaw Dama Du ni kaw shat lit hte sa ma ai. Kabung Nga malai Ks. 10000 hte Lup dan n-htu gumhpraw n-ga malai Ks. 10000 hte sa du garum lawm ma ai.

2.
Dama ni gaw Mayu Du ni kaw shat lit hte Kabung nga dun sa ma ai. Dai nga a malai Ks. 10000 (n-kau mi Ks. 100000) jaw ma ai.

3.
Kahpu kanau ni gaw Kabung-nga shing n-rai Pawn Ba n-ba malai Ks. 10000 malu masha lit hte gun sa ma ai. Kahpu Kanau garum lit Ja, Mayu/Dama garum lit Ja ngu n-na mung shamying garum ma ai hpe chye lu ai.

Ya yang, Yang Gung kaw Ks. 10000/ Ks. 20000/ Ks. 50000/ Ks. 100000/ Ks. 1000000 garum shadang hpring shat lit hpe gun sa ma ai. 
Kabu ai shani na shat lit bang ai arai ni gaw Hpung-gup (Even or a Pair/ Hpung-gup)

Yawn hkyen ai shani na shat lit ni kaw bang ai a-rai ni hpe gaw tai lam bang ma ai (Odd number / Tai)

Ga shadawn: 
nga chyu bu 4, 8, shing n-rai 10 hpe gaw kabu ai shani

Nga chyu bu 3, 5, 7, 9 hpe gaw yawn hkyen ai shani gun sa ai lit kaw bang ma ai.

Matsing Hpa Lam (8)…....
1). Hkung ran poi shana na dinghku n-nan akyu hpyi lamang hta Wunpawng sha ni a htung hkying hpe shawng woi galaw ma ai. 

2). Myit dum akyu hpyi poi shana Mayu Pawt wa hpe shawng Majip n-ba (Mang grang n-ba) malai Ks. 10000 jaw ma ai. Mayu Du wa mung shaman mang-ga-la ga hpe “Ya hpang de gaw n-dai zawn gajawng gaja re ai lam n-du n-pru nu ga law, kabu hpa lam she bai hkrum u ga law” ngu n-na shaman mang gala ya ma ai. 

Wunpawng sha ni a poi lamang shagu hta daw dap up salang ni hte Poi up salang ni hpe san da ma ai. 

Daw dap up salang ni gaw n-ta madu ni a malai htung hking lamang yawng hpe, htap htuk ai hku shangut shakre la lu na matu, woi awn galaw sa ma ai. Grau n-na lit gun ai lamang hpe hparan woi awn galaw ya ma ai. Daw dap up ni ngu n-na, myitsu salang 2 hte myitsu num 2 hpe san da chye ma ai. Daw dap up salang ni gaw bungli yawng ngut ai shaloi bungli lamang shagu hta sa garum la ai ni hpe chyeju dum masat masa hku n-na, lama ma kumhpa jaw ma ai. N-dai lam hpe gaw Rung gun ai ngu sha mying ma ai.

Anhte jinghpaw wunpawng sha ni gaw, poi lamang galaw wa ai sha loi bungli shatsam ang wa ai hpe n-hprai ai sha sa garum shing tau la na lit nga ga ai, dai hku sa ga rum shing tau la ai hpe Ga La ai ngu shamying ma ai.

Daw dap up/dung salang (4) hpe gaw n-ta madu ni chyeju dum masat masa hku n-na kumhpa lama ma hte chye ju dum masat masa galaw ma ai. Ks. 1000 hpra hku 
n-na rai tim chyeju dum kumhpa jaw ma ai. 

Poi up ngu n-na mung salang 2 hpe san da ma ai. Poi up kaba 1 hte ning tau poi up 1 hpe san da ma ai. N-dai poi up yan gaw poi lamang n-nan hpang ai kaw na ngut kre ai du hkra lam shagu hta woi awn hparan ya ma ai.  
N-ta madu ni gaw poi up ni hpe mung salat gatsut ngu n-na kumhpa lama ma jaw ma ai. 
Poi lamang kaw shadu kachyawng ya ai ni, htaw wa htaw sa lit la ya ai ni, hte kaga bungli kaji kaba hta garum la ai ni yawng hpe mung n-ta madu ni hku na salat gatsut ngu n-na lama ma kum hpa jaw ma ai. Kumhpa n-jaw ai rai ti mung n-gup aga hte chyeju dum ai lam tsun ra ai. 

Matsing hpa (9)...…….

Anhte wunpawng chyurum sha ni gaw 
I. 
Jahtawng Htu ai amyu
II. 
Kahpu kanau mayu dama hku hkau makyit mahkai ai amyu
III.
 Manau nau ai amyu ni rai ga ai.

I.  Anhte jinghpaw wunpawng myu sha ni gaw shangai chying hkai ai hte rau Jahtawng htu n-na Karai Kasang hpe chyeju shakawn chye ai amyu ni rai ga ai.

Kashu kasha shangai chying hkai ai hte rau Nga jahkraw shing n-rai nga (dumsu) shan jahkraw hte jahtawng htu chyeju shakawn akyu hpyi la ga ai.

Makam masham kri dung ai kawa, sut-ing sut ring ai kawa, mayat maya ai kawa, Salang  wa, Du wa, langai ngai gaw nga jahkraw masum (3), shing n-rai sanit (7) hpe san da ai kai-htum kaw bang n-na kawa, kasha, chyoi pra ai wenyi a mying ning sang hte anhte a kasha /kashu hpe (Dawi, Isak, Gam, Naw, Kaw, Lu…..) ngu amying shamying ya sai. N-dai kasha/ kashu gaw dai jahtawng htu ai mying hta ngwi pyaw hkam kaja n-na asak u-gut gu let magrau grang ai amyu kaba byin tai sa wa nu ga law ngu n-na mang gala shaman jahtawng htu woi awn akyu hpyi shaman mang gala ya ma ai.

Jahtawng htu ai shaloi, shan jahkraw hte shanam sha bang n-na jahtawng htu ma ai. Dai jahtawng hpe lahpaw hte makai n-na htingbu htingbyen manaw manang ni hpe 

kumhpa garan ya n-na chyeju jawm shakawn ma ai. Ndai zawn kashu kasha hkam la lu ai aten hta Karai Kasang hpe chyeju dum shakawn ai amyu rai ga ai majaw anhte wunpawng chyurum sha ni hpe Jahtawng Htu ai amyu ngu n-na shareng la chye ga ai.

Jahtawng htu ai hpang shata masum rai jang dama ni gaw mayu kanu kawa ni kaw ma ba madun sa ma ai. Ma ba madun ai shaloi lit hte mayu hkung ga ja ngu n-na Ks. 10000 hte rau malu masha gun sa ma ai. Mayu kanu kawa ni mung dama kashu kasha ni hpe nbat hte sumdaw shing n-rai gumhpraw n-ga hte gumhpraw n-hpye ap ya let n-dai dama kashu kasha ngwi pyaw hkam kaja asak ugut gu magrau grang let galu kaba sa wa mu ga, kanu yan kawa mung matut n-na mayat maya wa mu ga ngu n-na masat masa shaman ya dat ma ai.    

(Note; Nga hte jahtawng htu ai lachyum gaw mayat maya law htam wa na matu rai nga ai. Kawng shan (Dumsu nga shan, shan nga shan jahkraw hte jahtawng htu ai gaw magrau grang maden zing hka wa na matu lachyum shapraw ai lam hpe chye lu ai.)

II. Chyurum Wunpawng sha ni gaw kahpu kanau, mayu dama makyit mahkai ai amyu ni mung rai ga ai.

Wunpawng myu sha ni gaw kahpu kanau, mayu, dama, ngu n-na shada da tsawra garum shing tau, pu-sin dun ai amyu ni rai ga ai.

III. Anhte Wunpawng sha ni gaw manau nau ai amyu ni mung rai ga ai  law. 
(Note; Ja Htawng Htu ai amyu, Manau nau ai amyu ngu ai ga baw hte Yang Gung La Komiti kaw n-na dip shapraw ai La Gin Tawng (Magazine Vol. II) daw II kaw azin ayang ka dip da lu sai. Htet la na hti masting da ga law. Magazine buk mi US $ 1 mi sha re hpe mung shana dat ai) 

Matsing Hpa Lam (10).……..
Garum la/ Garum sa; Ga La/ Ga sa chye ai amyu

Wunpawng sha ni gaw kahpu kanau mayu dama ganawn mazum manang shada tsawra myit madun, garum shingtau hting lu hting lai rai n-na nga pra ai amyu ni rai ga ai. Dai hpe “Ga La”, “Ga Sa” ai ngu amying shing teng jaw ma ai. 

1) Num la garum “Ga Sa ai / Ga la” ai

2) N-ta gap garum “Ga Sa ai/ Ga la” ai

3) N-ta shangu galup garum “Ga Sa ai/ Ga la” ai

4) Yi hkyen garum “Ga Sa ai/ Ga La” ai

5) Yawn hkyen garum “Ga Sa ai/ Ga la” ai

N-dai zawn n-gun lagaw, ja gum hpraw hte garum la ai hpe “Ga La, Ga Sa” ai ngu shamying masat masa galaw ai amyu ni rai ga ai.

Matsing Hpa Lam (11)…....
        Wunpawng sha ni shada num la num ya ai shaloi Ban 7 shing n-rai Ban 9 rai jang hting lu hting lai num jaw num 31
ya, mayu dama hku n-na htinglu htinglai ganawn mazum mai ai lam hpe mung chye lu ai. Rai ti mung hting gaw mying n-mai bung ai lam Wun-Gyi Sama Duwa Sinwa Naw (1962), Wun-Gyi Usa U Zan Hta Sin (1969), Sara Kaba Sumlut Naw (2004) ni matsun hkai dan ai hpe tsun shalai dat n-ngai. Ban gade myi lai lai hting gaw mying bung jang gaw num jaw num ya n-mai ai hpe matsing da ga law.
Matsing Hpa Lam (12)……… 
Hkung ran poi shani, hkung ran na matu mayu ni a malai shayi ap mang gala shaman ya ai mayu Du/ Salang wa hpe mung, shaman ga hkap tau masat masa hku n-na Ks. 10000 shat lit malai ngu n-na jaw ma ai.

 Matsing Hpa Lam (13)……..
Hkung ran num yan la, mayat maya ai lam, nga mu nga mai lam hta ra rawng ai lam nga jang, mayu n-ta de mayu mang gala shaman chyeju sa hpyi la ra ai lam hpe mung chye lu ai.
Mayu ni kaw shaman chyeju sa hpyi ai shaloi shat 

lit hte mayu hkungga ja Ks. 10000 gun sa ma ai. 

Mayu ni gaw n-bat hte sumdaw n-ba 2 hte mayat maya, nga mu nga mai wa mu ga law ngu n-na akyu hpyi shaman mang gala ya ma ai.
Matsing Hpa Lam (14)………

Num sa hpyi ai shaloi, sa hpyi na shayi sha a kana ni kaw dinghku n-shang shi ai kana nga ai rai yang, dai kana a matu kana shingkawt ja ngu n-na ja kachyi jaw ma ai.

Ga Hpung Dim……..

Anhte Jinghpaw Wunpawng myu sha ni gaw moi prat kaw n-na htunghking lai len hpe madung tawn let, shada da jinghku jingyu shachyen shaga makyit mahkai, langai hte langai garum shingtau, myit hkrum myit ra let nga pra sa wa ai amyu ni rai ga ai. Wunpawng myu sha ni tinang a htunghking lai len hpe n-jai lang mat ai shani gaw, Wunpawng myu ngu ai mung mat mat ai hte bung sana re. Hkum tsawp sha sa pra let kri n-rawng ai a myu ni tai mat wa na grai hkrit tsang ra ai hpe dum ga law. Dai re ai majaw Wunpawng amyu ngu ai nmat mat na matu, Wunpawng sha ni a htunghking lai len ni hpe manu shadan hkang zing ra ai hpe dum ga law. Dai sha n-ga, anhte a htung hking hpe galoi mung n-malap kau ai sha, prat ladaw hte nga shara hta hkan n-na, htap htuk ai hku jai lang let naw kaji nga ai ma ram ni hpe mung htunghking lam ni hta lam madun sharin hting let ya na hpe grai kam let shatsam dat nngai law.    
34
NUMHTET SHAMAN MANG-GALA GA
“America kaw du nga ai Jinghpaw Wunpawng sha ni yawng ngwi pyaw hkam kaja, mayat maya, nga mu nga mai n-na, mun mun sen sen a kanu kawa tai wa mu ga law ngu n-na akyu hpyi shaman ya dat n-ngai law.”

DU WA N-DING LA AWNG
   Philadelphia, USA
August 2005

Saw Lajin Dat Ai Lam….

Dang di dang dep ai daram ka lajang da ai n-dai anhte a manu dan ai Wunpawng htung hking lam hpe, ra rawng ai lam nga yang, grau hkum tsup ai hku n-na sharai hpaji jaw la na hpe lajin dat ga ai. 

Shading sharai ra ai lam ni nga ai rai yang, e-mail  karengsa@hotmail.com  de laika ka shana marit ngu n-na saw lajin dat n-ngai law.

America kaw nga nga ai Wunpawng sha ni hpe Karai lam hta woi awn nga ai anhte a hpung woi sara kaba ni;

1. Rev. Maran Yaw
Calvary Baptist Church, Washington DC

Washington DC, Virginia hte Maryland mayan kaw nga nga ai Wunpawng sha ni hpe wenyi makam masham lam hta lam woi ya nga ai.
2. Rev. Dr. Lasaw Yaw Ba
First Kachin Baptist Church, Los Angeles, CA
Los Angeles mare kaw nga nga ai hpung masha ni hpe Karai hpaji lam sharin ya let makam masham lam hta rawt jat galu gaba wa na matu lam woi nga ai.

3.
Rev. Lahpai Hkun Gam


First Kachin Baptist Church, Omaha, NE


Omaha kaw nga nga ai Wunpawng sha ni hpe wenyi makam masham lam hta lam woi ya nga ai.
4.
Rev. Maran Gam Shawng


Crown Point Baptist Church, Jacksonville, FL


Jacksonville kaw nga ai Wunpawng sha ni hpe Karai mungga sharin lam woi ya nga ai.

5.
Rev. Lahpai Zau Ya


Sanfrancisco, Ca


Sanfrancisco kaw nga nga ai myu sha ni hpe Karai mungga lam hta woi awn nga ai.

6.
Rev. Labya La Seng


Dallas, TX


Huston hte Dallas mayan kaw nga nga ai Wunpawng sha ni hpe Karai mungga lam hta lam woi ya nga ai.

